
సీ. తనకృపాజలధికి ధరణీతలంబుపై మానవేంద్రులు నీటిమానిసులుగఁ

     దనకీర్తి దశదిశాంగనలపాపటబొట్టులకును ముత్తెంపుసూచకము గాఁగఁ

     దనవాలు రిపుసంఘమునకు బద్ధకవాటగోద్వారమునఁ గుంచెకోల గాఁగఁ

     దనమూర్తి కామినీజనచకోరికలకుఁ బార్వణచంద్రబింబంబు గాఁగఁ

గీ. దనరు నుదయాస్తశిఖరులు దనప్రతాప, దీపికాస్తంభయుగ్మ మై తేజరిల్ల

     నెగడె నాదిమహీనాథనిభమహాప్ర, భావుఁ డనఁజూలు కేయూరబాహువిభుఁడు.63

మ. చతురస్త్రజ్ఞుఁడు చంద్రగుప్తున కిలం జాణక్యుభంగిం దివ

     స్పతికిం దైవతమంత్రియోజ సుమనశ్శ్లాఘ్యుండు వత్సావనీ

     పతికిం దొంటి యుగంధరాఖ్యుగతి శుంభత్పుణ్యుఁ డమ్మేదినీ

     పతికిం బ్రెగ్గడ భాగురాయణుఁ డనం బ్రఖ్యాతుఁ డిద్ధస్థితిన్.
64

సీ. ఆరోగ్యవద్దేహుఁ డాకారశాలి వంశక్రమాగతసువిస్తారబుద్ధి

     ధీరుఁ డాఢ్యుండు గంభీరుఁ డవ్యసని ప్రజానందకరుఁడు దయాన్వితుండు

     నిజమర్మగోపననిపుణుండు పరమర్మభేదననిపుణుఁడు సాదరోక్తి

     శీలుఁ డాచారవిశిష్టుండు సర్వవిద్యానిధి ఘనుఁ డుత్తమాన్వయుండు

తే. లీలవాఁడు శూరుఁ డాలస్యరహితుఁ డౌ, చిత్యపరుఁడు నిఖిలచిత్తవిదుఁడు

     భర్తవలనుగలఁడు భక్తుండు చెలికాఁ డ, నంగ మంత్రిముఖ్యుఁ డతఁడు వెలసె.
65

ఉ. రాజకళాసరోజవనరాజమరాళి యుపాయసాయక

     భ్రాజితచాపశింజిని పరాక్రమసంహృతవైరిభూపతి

     శ్రీజనయిత్రి ధర్మపరిశిక్షితవర్తన మేదినీప్రజా

     రాజగళత్సుధారసతరంగిణి యాతనిబుద్ధి యారయన్.
66

శా. క్షోణీశోత్తముఁ డైన భూపతికిఁ దేజోరాశికిం దేవి యై

     యేణిలోచన రత్నసుందరి యనన్ హేలామనోహారి క

     ళ్యాణాకారసరోజగంధి కుచ భారానన్రుతన్వంగి య

     క్షీణప్రౌఢవివేకమాన యగుచుం జెల్వొందు నత్యంతమున్.
67

శా. ఆలీలావతితోడ నావిభుఁడు కామాసక్తరాగక్రియా

     లోలుం డై విహరించు నెప్పుడును సంలుస్తావనీశౌర్యుఁ డై

     కేళీపర్వతరత్నకందరములన్ గ్రీడానివాసంబులన్

     లీలోద్యానమదాళిసంతమసవల్లీగేహమధ్యంబునన్.
68

చ. నిడుపులు గానియల్కలను నిండి తొలంగుచు నుండుకాంక్షలన్

